
Tórbjørn Jacobsen

Parla­
mentar­
iskur sina­
dráttur

Eygamálið
Eyðgerð Kruse

Drekkið 
men latið 
onnur føra 
bátin

Rætt kann løgmaður hava í tí, at 
frægari er at vera við og royna at 
ávirka, heldur enn at sita eftir for­
nermaður heima, sum starvssyst­
urin í Grønlandi. Sviiar – sum eru 
so bangnir fyri, at rættindi hjá før­
oyingum og grønlendingum kunnu 
fáa ov positiva ávirkan á svensku 
minnilutarnar – hava gjørt av, at vit 
ikki sluppu at sita við kalda borðið í 
Kiruna at viðgera Arktis.

Jú, tað er helst rætt at møta upp 
til slíkan fund, har tú kanska slepp­
ur upp á eina mynd saman við John 
Kerry og øðrum fínum fólkum.

Løgmaður hevur skrivað undir 
eina avtalu við øll hesi lond um, at 
vit skulu vera tilbúgvin, um olju­

dálking hóttir í Arktis.
Men tá Kringvarpið spyr hann, 

um tað er í lagi, at hann ger hetta, 
samstundis sum hann hevur skorið 
alla játtan til tilbúgving burtur, so 
Landsverk – sum umsitur málið 
– fær null krónur, so svarar hann 
bert, at so má landsstýrismaðurin 
í innlendismálum gera nakrar um­
raðfestingar, so hann fær hetta upp 
á pláss – og at vit eiga kortini onkra 
útgerð og nøkur skip, so vit fáa ver­
ið við kortini.

Hetta minnir ikki sørt um stóra 
politiska málið hjá løgmanni um at 
hækka ríkisveitingina við 200 milli­
ónum krónum. Øll vistu, at hetta var 
bluff. Men hóast tað fór løgmaður 

til Danmark við hesi ætlan, men 
kom aftur sum av torvheiðum. 
Hann lovaði kortini, at »tey fóru at 
føra veruligar samráðingar í heyst« 
– samráðingar, sum ongantíð komu, 
tí málið bleiv slept.

Kári P. Højgaard váttaði í sjón­
varpinum, at hann visti um avtalu­
na hjá løgmanni. Men hann hevur 
ongar pengar til Landsverk til til­
búgving. Skal hann finna 15 millión­
ir, so merkir tað tilsvarandi í spar­
ingum, og tað ber ikki til. Hansara 
boð eru tí, at Landsverk skal umsita 
málið uttan pengar.

Men Lansverk tveitir handklæði 
í ringin, og tí hava vit nú eina til­
gongd, har landsins leiðari ger av­

talur, sum ikki kunnu haldast.
Hann sendir apuna víðari til 

Kára P. Højgaard, sum aftur send­
ir hana víðari til Landsverk, sum 

sendir hana uppaftur til Landsstýr­
ismannin, sum sendir hana niður­
aftur til Landsverk.

Ymsir umhvørvisfelagsskapir 
rópa varskó, tí teir siga, at bara orð 
eru aftan fyri avtaluna. Hjá okkum 
eru so bara orð og eingir pengar.

Tað besta, sum kann henda fyri 
løgmann og Kára P. Højgaard er, at 
eingin oljudálking hednir í Arktis 
– og so kann løgmaður smílandi 
siga:

– Hvat segði eg?

Eingin dálking kostar einki

Á Landsverki eru tey í døpur­
huga, tí tað hevur verið kalt í 
februarmánaði. Tað kom sum 
eitt sjokk. Hesum høvdu tey 
als ikki roknað við. Tí hava 
tey planlagt, at vegarbeiðið í 
Hósvík, sum ikki kann gerast 
í kulda, skuldi gerast í januar, 
februar og marsmánaði.

Men at hann kann koma 
við kava og kulda hesa ársins 
tíð, tað høvdu klóku høvdini 
á fjálgu skrivstovunum við 
Tinghúsvegin í Havn ikki í 
sínum villasta fantasii rokn­
að við.

Men so var, og tí mugu 
ferðandi á landsvegnum á 
Hósvíksleiðini smyrja seg 
við at skula bíða fyri reyðum 
ljósum í vana tíð afturat.

Landsstýrismaðurin í 
innlendismálum, Kári P. Høj­
gaard, er als ikki nøgdur við, 
hvussu tey á Landsverki lesa 

veðrið. Hann sigur í svari upp 
á grein 52 spurning frá Helga 
Abrahamsen, at hann als ikki 
er nøgdur við, at ein slík høv­
uðsfarleið verður skerd so 
leingi, og hann harmast um 
tann ampa, sum tey ferðandi 
hava av hesum.

Men sambært Kára P. 
Højgaard, so verður arbeiðið 
liðugt fyri í juni mánaði, um 
altso tað ikki aftur verður 
darvað av kulda.

– Eg fari at taka upp 
spurningin við Landsverk 
um, at slík arbeiði í framtíð­
ini verða gjørd, so tey ikki 
verða ferðsluni til ampa í ov 
stóran mun, sigur landsstýr­
ismaðurin við innlendismál­
um í svarið sínum, sum eftir 
øllum at døma er skrivað 
á Orknoyggjum, har hann 
var á ferð umvegis Skotland, 
Ongland og Danmark.

Vetrarkuldi órógvar Landsverk

Í viðmerking í dag skrivar Jó­
han í Niðristovu, stjóri í Vind­
røkt, at SEV altíð gevur øðr­
um skylduna fyri sínar egnu 
feilir, og »at Sosialurin stuðl­
ar hesum lyndinum, nú leið­
arin ger greitt, at lógir eiga at 
broytast, so SEV kann sleppa 
at gera, sum tað vil.«

Hetta er nú tikið úr einum 

samanhangi, ella er oddagrein­
in ikki nóg væl orðað. Vit taka 
ikki dagar ímillum, um tað er 
SEV ella Vindrøkt, sum fær 
kjansins at seta upp vindmyll­
urnar. Tað var ta longu viðgerð­
artíðina í Vinnukærunevndini, 
vit funnust at, og bóru saman 
við byggiloyvið hjá Varðanum 
Pelagic á Tvøroyri – har lands­

ins lógir vórðu broyttar, tí tær 
vóru so tvørligar fyri júst hetta 
byggiloyvið.

Men tað er øllum púra greitt, 
so sum stjórin í Vindrøkt sigur, 
at SEV í áravís hevur stríðst 
eitt óskiljandi stríð ímóti vind­
myllum. Hetta tykist tó tíbetur 
at verða broytt.

Berjast móti vindmyllum

Í dag eru fimm ár síðani, at 
bjargingarbáturin Lív varð 
settur í tænastu.   

Rescue Lív hevur havt 
áleið 230 hjálparuppgávur 
síðan báturin bleiv settur í 
tænastu.  

Manningin telur 15 mans 
og eina kvinnu. Manningin 
gongur vakt tvær vikur 
og síðan frí í tvær vikur. 
Manningin hevur nógvar 
venjingar saman við tyrluni 
hjá Atlantic Helicopters, 
samarittinum hjá Reyða 
krossi og Rescue Ziska. Av 
og á eru eisini venjingar 
saman við løgregluni, 

sløkkiliðinum, MRCC og 
fiskiveiðiefturlitinum.

Dagurin verður hildin við 
at manningin møtist til eina 
hugnaløtu fríggjakvøldið at 
hátíðahalda fimm ára dagin 
hjá Rescue Lív.

Rescue Lív fimm ár

Uttan pengar skal 
Landsverk umsita tilbúgving

Seinastu fimm árini hevur bjargingarbáturin LÍV verið partur 
av tilbúgvingini – á myndini sæst hann á víkini í Nólsoy


